
■ (lq) A la via da la staziun a
Cuira han voluntaris laschà
arder da quai da milli chan-
dailas. I sa tracta d’ina acziun
da la Caritas dal Grischun 

sut il titel «in milliun stailas»
per metter in segn da solidari-
tad e per in spiert da cumi-
nanza.

L’acziun è vegnida coordi-

nada da la Caritas en 105 dif-
ferents lieus en Svizra. Tenor
la Caritas han passà 80 000
persunas fatg part da l’acziun
da solidaritad.

«In milliun stailas» a la via da la staziun
Foto o. item

■ L’aURa

Donat 
A Donat serra il preventiv 2013
cun in minus da radund 160 000
francs. La radunanza communala
da Donat ha approvà il preventiv.
Plinavant han ils da Donat decis
da laschar il pe da taglia sin 120%
da la taglia chantunala simpla.

Churwalda
A Churwalda serra il preventiv
2013 cun in surpli d’expensas da
radund 454 000 francs. La radu-
nanza communala ha approvà
quest preventiv ed ultra da quai
decis da laschar il pe da taglia sin
90 pertschient.

Tschiertschen-Praden
Il preventiv 2013 da la vischnan-
ca da Tschiertschen-Praden serra
cun in surpli dal retgav da radund
21 000 francs. La radunanza
communala ha approvà il preven-
tiv. Ultra da quai han ils da
Tschiertschen-Praden decis da la-
schar il pe da taglia sin 120% da
la taglia chantunala simpla.

Luzein
La radunanza communala da Lu-
zein ha approvà il preventiv
2013. Quel serra cun in gudogn
da bunamain 213 000 francs.
Luzein tutga tar ina da las 5 vi-
schnancas da pilot grischunas che
mida sin l’onn nov sin il model da
contabilitad armonisà HRM2.
Plinavant ha la radunanza com-
munala da Luzein reelegì en la su-
prastanza communala Karin
Carl-Honegger e Leonhard Wolf-
Schmitz.

Sufers
La radunanza communala da Su-
fers en Valrain ha tschernì ven-
derdi passà Bettina Menn en la su-
prastanza communala. Plinavant
è Hans Hasler vegnì confermà sco
suprastant e omas Lechner sco
president communal da la vi-
schnanca gualsera da Sufers. Il su-
veran ha era decidì d’abrogar il
consorzi da scola per las classas
pitschnas integradas da Valrain.
La taglia resta sin 60%.

Casti-Vargistagn
Marco Dolf resta president com-
munal da Casti-Vargistagn. La
radunanza communala ha reelegì
el sco er ils suprastants Erica Dolf-
Sutter, Anton Mani e Gian Dolf.
In sez resta vacant. Plinavant ha
il suveran approvà il preventiv
2013. Quel serra cun in surpli
d’expensas da radund 67 000
francs. Il pe da taglia da Casti-
Vargistagn resta sin 130% da la
taglia chantunala simpla.

Inauguraziun da la nova teleferica da Savognin. Foto J. F. PaJarola

Cabinas da 10 plazs a Savognin 
a Savognin è vegnì inaugurà
ina da las pli modernas cabinas
da 10 plazs da la Svizra. Sco quai
che las pendicularas da Savognin
scrivan saja il nov stabiliment in
crap impurtant en l’istorgia da 50
onns da las pendicularas da Sa-
vognin. Tenor il president d’ad-
ministraziun Markus Schröcksna-

del hajan las pendicularas da Sa-
vognin fatg in impurtant pass per
etablir Savognin sco top-destina-
ziun per famiglias. Las 38 cabinas
han ina capacitad da transport da
radund 200 persunas per ura.
Cun 11 cabinas supplementaras
pudess la capacitad vegnir aug-
mentada sin 2600 persunas.

(pocha) La dumengia da mezdi
è succedì en il territori da skis
da Sursaissa Mundaun in ac-
cident mortal sin pista. Il ski-
unz blessà è mort anc sin il plaz
d’accident. En la vischinanza da
la staziun a val da Misanenga è
in skiunz fruntà sur la via d’ac-
cess per maschinas da pista or. El
è cupitgà en la naiv entira ed è

restà senza schientscha. L’um da
65 onns or dal chantun da  Berna
è vegnì tgirà medicinalmain tant
dal servetsch da salvament da la
pista sco era dal team d’ambu-
lanza dal spital regiunal da
 Glion. Malgrà ch’ins ha empru-
và immediat da reanimar il bles-
sà e quel mort sin il plaz en con-
sequenza da las blessuras.

Accident mortal a Sursaissa

Aura d’avrigl
Situaziun generala: Ina vasta zo-
na da pressiun bassa ha ses center
sur la Scozia. Ella porta aria umi-
da e plitost miaivla vers las Alps.
Oz: Per gronda part neblì e pre-
cipitaziuns cunzunt en il nord da
las Alps. Cunfin da naiv sa sbassa
sin 900 meters. Temperatu-
ras da 2 fin 6 grads.
Prognosa: Il mardi per
gronda part neblì e per
part precipitaziuns. Cun-
fin da naiv sin 400 fin 700 me-
ters. La mesemna l’emprim anc
naiv e plievgia, alura per gronda
part sulegliv. La gievgia per gron-
da part sulegliv. Venderdi mo per
part sulegliv, vers saira plievgia.
Cunfin da naiv sin 1200 meters.

Da Simon Denoth*

Avant paucas emnas hai
jau passentà mias va-

canzas en l’Africa dal sid:
quest pajais d’ina bellezza
impressiunanta e d’ina di-
versitad enivranta ch’è si-
tuà al piz il pli al sid da
l’Africa. Da pass da mun-
togna tschajerus, rivas da
sablun mediterranas cun
palmas, prads verds fin a
deserts ha mamma  terra
dotà quest pajais cun bu-
namain tut las cuntradas
pussaivlas. A Citad dal
Cap hai jau giudì miaivels
25 grads, en il desert dal
 Karoo sun jau bunamain
luà tar stgars 40 grads ed a
Johannesburg hai jau fla-
dunà aria frestga da la da-
maun da tschintg grads.
Pauc surprendent: Questa
metropola è situada sin la
medema autezza sco Aro-
sa. En il parc naziunal
Krüger al cunfin da Mo-
sambic èsi lura uschè sub-
tropic e chaud ch’ins po
perfin inscuntrar elefants,
liuns, serps, mustgins da
malaria ed anc autras crea-
tiras, cun las qualas ins na
vul betg passentar ina
notg.

Er etnicamain e lingui -
sticamain ademple-

scha l’uschenumnada
 naziun da l’artg son Mar-
tin sia  reputaziun d’esser
fitg diversa. Da las indesch
linguas uffizialas è l’en-
glais bain la lingua franca
incontestada. Interessanta-
main vegn l’englais den-
tant discurrì a chasa da
mo otg pertschient dals
Sid africans. La lingua dis-
currida il  pli savens è zulu,
suandada da xhosa cun ses
tuns da clic incumpara-
bels. En terza posiziun
 suonda afrikaans che deri-
va da l’ollandais dals em-
prims immigrants alvs e
che tuna circa uschè schar-
mant sco il tudestg svizzer.

L’Africa dal sid moder-
na giauda la democra-

zia, puncto giustia sociala
n’è dentant betg succedì
bler dapi la fin da l’apart-
heid. Tranter ils passa 50
milliuns Sidafricans datti
segiramain ina classa naira
mesauna che crescha ed
jau hai perfin era vis mur-
dieus alvs sin via. Cun var
3300 francs è la paja men-
sila media d’ina chasada
alva però anc uss in pèr
giadas pli auta che quella
d’ina chasada naira che sto
vegnir ora cun var 550
francs. Uschia maina
l’Africa dal sid la tabella
dals pajais ineguals, anc
avant che la Brasilia e la
China.

Il sublim Nelson Mande-
la ha tschert pisserà per

ina transiziun en ina nova
epoca senza sang. Ses suc-
cessurs èn dentant sa dis-
tinguids primarmain tras
nepotissem, ignoranza e
scandals. Il president ac -
tual, Jacob Zuma, ha sis
dunnas e bundant 20 uf-
fants. Avant sia elecziun
era el accusà da violaziun
d’ina dunna infectada da
HIV. In detagl picant:
Durant l’act n’ha el betg
duvrà in condom, percun-
ter haja el «fatg gist suen-
ter ina duscha». Era ses
predecessur, Thabo Mbe-
ki, aveva ideas curiusas.
Primo metteva el en du-
monda la  relaziun tranter
HIV ed aids e  secundo era
el da l’avis che mo  ils Sid -

africans alvs sa laschian 
en sasez disturbar da la
 rata da criminalitad fitg
auta. 

Arrivond a Johannes-
burg na sun jau en

mintga cas betg vegnì be-
neventà cun ina pistola vi
dal chau. E malgrà che la
criminalitad è chaussa da
mintgadi en l’Africa dal
sid, na duess quella betg
impedir in giast dad ex-
plorar quest bellezza pa-
jais. In pajais d’extrems,
nua che elefants e pin-
guins vivan e nua che
l’Emprim ed il Terz mund
collideschan. L’Africa dal
sid è l’Africa per principi-
ants.

* Simon Denoth è creschì si a Lucer-
na e viva oz a Cuira. el ha fatg il studi
da politologia e relaziuns internaziu-
nalas a Genevra,  Singapur e Man-
chester. el lavura sco referent da la
direcziun da RTR Radiotelevisiun
Svizra Ruman tscha.

L’Africa dal sid è 
l’Africa per principiants

■ ConVIVenza

Vocabulari
enivrant = berauschend
tschajerus = nebel-

verhangen
desert = Wüste
Citad dal Cap = Kapstadt
miaivel = mild
luar = schmelzen
fladunar = schnuppern
mustgin 
da malaria = Malariamücke
naziun da l’artg = Regenbogen-
s. Martin nation
tun da clic = Klicklaut
incumparabel = einzigartig
murdieu = Bettler
sublim = hehr
transiziun = Übergang
nepotissem = Vettern-

wirtschaft
predecessur = Vorgänger
explorar = erkunden

Die Kolumne «Convivenza» er-
scheint in der Regel am Montag
in der «Südostschweiz» und in
der romanischen Tageszeitung
«La Quotidiana». Unterstützt wird
das Projekt von der romanischen
Sprachorganisation Lia Ruman -
tscha. Für Leserinnen und Leser,
die nicht Romanisch verstehen,
gibt es im Internet eine deutsche
Übersetzung, und zwar unter
www.suedostschweiz.ch/com-
munity/blogs/convivenza.

